Saglasno članu 222. alineja 2. Zakona o zdravstvenoj zaštiti („Službene novine Federacije BiH“, br. 46/10 i 75/13), člau 42. Zakona o apotekarskoj djelatnosti („Službene novine Federacije BiH“, broj 40/10), kao i članu 29. Statuta Komore magistara farmacije Federacije Bosne i Hercegovine, Skupština Komore magistara farmacije Federacije Bosne i Hercegovine na 1. redovnoj sjednici održanoj 21. maja 2022. godine donosi
KODEKS ETIKE I DEONTOLOGIJE ZA MAGISTRE FARMACIJE
1. OPŠTE ODREDBE

Član 1.

1) Kodeks apotekarske etike i deontologije (u daljem tekstu: Kodeks) donosi se u skladu sa tradicijom i savremenim smjernicama za razvoj farmacije, te promoviše principe profesionalne etike za uspostavljanje etičkog ponašanja članova Komore magistara farmacije Federacije Bosne i Hercegovine) u obavljanju apotekarske djelatnosti.
2) Kodeks je obavezujući za sve magistre farmacije koji obavljaju apotekarsku djelatnost, u smislu člana 36. stav 1. Zakona o apotekarske djelatnosti ("Službene novine Federacije BiH", broj 40/10).
Član 2.

Kodeks čine:
· Principi – čine temelj Kodeksa i obuhvaćaju iskazane moralne principe, temeljna moralna načela  i  moralne  vrijednosti  koji  su  primjenjivi  u  zdravstvu,  a  radi  uspostavljanja  etičkog ponašanja članova Komore,
· Dužnosti – potanko upućuju magistre farmacije u standarde profesionalnog ponašanja koje moraju prihvatiti i poštovati u obavljanju profesije apotekara.
Član 3.

1) Obveza je članova Komore da potpišu odluku o prihvaćanju Kodeksa u skladu sa članom 14. stav 1. Statuta Komore magistara farmacije Federacije Bosne i Hercegovine (u daljem tekstu: Statut).
2) Izjava iz stava 1. ovog člana trajno se pohranjuje u Registru članova Komore u skladu sa članom 15. stav 2. Statuta.

Član4.
1) Izjava glasi:

„Ja (ime i prezime) svečano izjavljujem:

· svoje znanje i umijeće, uvijek ću primjenjivati u skladu s načelima ovog Kodeksa, časno, savjesno i dostojanstveno,
· poštivat ću ljudski život od samog začetka do smrti, unaprjeđivati zdravlje,  sprječavati i liječiti bolesti,
· pomoć ću pružati svakome bez obzira na dob, spol, rasu, narodnost, vjersko ili političko uvjerenje i društveni položaj, poštujući pri tome ljudska prava i dostojanstvo čovjeka,
· prvenstvo ću uvijek davati interesu pacijenta pred ličnim interesom,
· brinut ću se za pravilnu, učinkovitu i sigurnu upotrebu lijekova,
· lijekove ću izrađivati i izdavati po najvišim standardima kvalitete,
· čuvat ću povjerenu mi tajnu,
· svojim učiteljima i kolegama iskazivat ću poštovanje i zahvalnost za znanje, umijeće i odgoj koje sam od njih primio,
· svim svojim sposobnostima čuvat ću plemenite tradicije apotekarskog poziva.”

Član 5.

1) U skladu sa članom 6. Zakona o apotekarskoj djelatnosti magistri farmacije, u saradnji s drugim zdravstvenim radnicima, provode apotekarsku zdravstvenu zaštitu u cilju postizanja boljih ishoda liječenja i promocije racionalne upotrebe lijekova te aktivno sudjeluju u sprječavanju bolesti i zaštiti zdravlja.

2) Apotekarska zdravstvena zaštita iz stava 1. ovog člana obuhvaća:

· unapređivanje farmakoterapijskih postupaka i postizanje terapijskih ciljeva,

· unapređenje racionalnog i ekonomičnog propisivanja lijekova i pravilne upotrebe,

· praćenje, poduzimanje mjera za izbjegavanje ili smanjivanje nuspojava lijekova i medicinskih sredstava,

· izbjegavanje interakcija, terapijskog dupliciranja ili pojave alergija,

· poboljšanje učinaka kliničkog liječenja,

· provođenje preventivnih mjera očuvanja i zaštite zdravlja

· ostvarivanje saradnje s drugim zdravstvenim radnicima, posebno ljekarima,

· obavljanje i drugih poslova i zadataka utvrđenih propisima donesenim na osnovu zakona i propisa o zdravstvenoj zaštiti i zdravstvenom osiguranju.
2. PRINCIPI I DUŽNOSTI
Princip 1 – Magistar farmacije postavlja zdravlje, sigurnost i dobrobit pacijenta u centar svoje profesionalne pažnje
Član 6.

Dužnosti

1) Magistar farmacije posjeduje posebno znanje i stručnost o lijekovima i medicinskim sredstvima te se od njega očekuje da primjeni svoje znanje i stručnost za dobrobit svojih pacijenata. Magistar farmacije osigurava farmaceutske proizvode koji su kvalitetni, sigurni i provjereni, a koji se koriste u sprječavanju ili liječenju bolesti, ublažavanju simptoma bolesti, poremećaja i tegoba, kao i dijagnostici oboljenja.
2) Kada  procijeni  da  je  to  u  interesu  pacijenta, magistar farmacije  je  dužan  blagovremeno uputiti pacijenta kod mjerodavnog zdravstvenog radnika poštujući princip autonomije pacijenta, kao i princip prvo nemoj naškoditi.
3) Magistar farmacije je dužan u granicama svoje stručne osposobljenosti spriječiti nepravilno liječenje pacijenta, kada procijeni da je to u interesu zdravlja pacijenta i da se o ovome konsultuje s drugim zdravstvenim radnicima (posebno kod lijekova i medicinskih sredstava koji se izdaju na recept).
Princip 2 – Magistar farmacije izgrađuje profesionalni odnos sa svakim pacijentom

Član 7.

Dužnosti

1) Magistar farmacije ima moralnu obvezu odnositi se prema svim korisnicima zdravstvenih usluga kojima je potrebna pomoć s istim osjećajem odgovornosti i razumijevanja. To znači da u granicama humanosti predanost magistra farmacije svim pacijentima mora biti jednaka.
2) Saradnja između magistra farmacije i pacijenta je sporazumna, što znači da magistar farmacije pomaže pacijentima da naprave pravi izbor, ali i da nastoji uključiti svoje pacijente u donošenje odluka po pitanju vlastitog zdravlja i/ili liječenja bolesti. Pošto pacijent ne može sam procijeniti kvalitetu usluga koje magistar farmacije pruža, magistar farmacije mora nastojati u izgradnji partnerskog odnosa s pacijentom, koji se temelji na uzajamnom povjerenju i poštivanju, kao i da pridobijeno povjerenje pacijenta  održava i produbljuje u skladu sa Zakonom o pravima, obavezama i odgovornostima pacijenata („Službene novine Federacije BiH“, broj 40/10).
3) Magistar farmacije se uključuje u osiguranje apotekarske zdravstvene zaštite za svakog pojedinca, bez obzira na rasu, boju kože, spolnu opredijeljenost, genetsko nasljeđe, jezik, religiju ili vjerovanje, politička i druga uvjerenja, nacionalno i socijalno porijeklo, starosno i zdravstveno stanje, kao i na svoj lični stav prema pojedincu ili njegovoj obitelji.

Princip 3 – Magistar farmacije uvažava integritet, potrebe pacijenata i njegovo dostojanstvo.
Član 8.

Dužnosti

1) Magistar farmacije poštuje dostojanstvo i život pacijenta, fizički i psihički integritet.
2) Magistar farmacije uvažava  zdravstvene  potrebe  pacijenta  i  bez  razlike  prihvaća  sve pacijente, posebno pacijente  s invaliditetom i nastoji ih uključiti, koliko je to moguće, u proces donošenja odluka po pitanju liječenja i/ili terapije.
Princip 4 – Magistar farmacije  poštuje pravo povjerljivosti i privatnosti.
Član 9.

Dužnosti

1) Magistar farmacije mora držati u tajnosti sve informacije u vezi s pojedincem koje prima tokom obavljanja apotekarske djelatnosti, jer se ove informacije smatraju profesionalnom tajnom. Pored ličnih podataka o pacijentu, profesionalna tajna magistra farmacije podrazumijeva: podatke o pacijentovom zdravstvenom i medicinskom stanju, dijagnozi, prognozi i liječenju, propisane lijekove i/ili medicinska sredstva, u skladu sa članom 27. Zakona o pravima, obavezama i odgovornostima pacijenata.
2) Obaveza čuvanja profesionalne tajne odnosi se na magistre farmacije i ostalo osoblje u apoteci koje u toku obavljanja svojih aktivnosti dođe do povjerljivih informacija, a u smislu člana 28.  Zakona o pravima, obavezama i odgovornostima pacijenata.
3) Magistar farmacije ima moralnu obvezu da na svaki način smanji rizik od neovlaštenog ili nepotrebnog pristupa povjerljivim podacima u skladu sa Zakonom o zaštiti ličnih podataka („Službeni novine BiH“ br.49/06, 76/11 i 89/11), Statutu, kao i opštim aktima donesenim na osnovu Statuta.
4) Odgovorni magistar farmacije u  zdravstvenoj  ustanovi  (bolnici,  klinici, apoteci ili drugoj zdravstvenoj ustanovi)  mora  osigurati da sva lica koja imaju pristup povjerljivim informacijama budu svjesne potrebe poštovanja tih povjerljivih informacija.
5) Dužnosti čuvanja povjerljivih informacija odnosno tajnosti podataka pacijenta, magistri farmacije mogu biti oslobođeni samo na osnovu pismenog ili drugog jasnog i nedvosmisleno izrečenog pristanka pacijenta ili u slučajevima predviđenim propisima o kaznenom postupku Federacije Bosne i Hercegovine, kao i propisima o parničnom postupku.
6) Magistar farmacije mora voditi računa o tome da informacije o uslugama koje se osiguravaju adolescentima ne bi uvijek trebalo otkrivati njihovim roditeljima, kada je to dugoročno gledano u vezi s održavanjem uspostavljenog povjerenja između magistra farmacije i adolescenata.
7) Informacije u vezi s navikom propisivanja lijekova određenog zdravstvenog radnika u vezi s radom zdravstvenog radnika, smatraju se povjerljivim te je  magistar farmacije u  obavezi  uvažavati  pravo ljekara  na povjerljivost u ovom smislu.

Princip 5 – Magistar farmacije poštuje   prava   pacijenata   na   primanje odgovarajuće  apotekarske zdravstvene zaštite i omogućava ispunjenje ovih prava

Član 10.

Dužnosti

1) Magistar farmacije je moralno odgovoran informisati pacijente o dostupnosti apotekarske zdravstvene zaštite, pružajući svojim pacijentima na razuman način precizne i jasne informacije utemeljene na znanstvenim i stručnim saznanjima. Magistar farmacije koji se, vođen svojom savjesti, protivi osiguravanju pojedinih farmaceutskih usluga i/ili izdavanju određenih farmaceutskih proizvoda, mora biti spreman obrazložiti razloge svog moralnog protivljenja svom pretpostavljenom, a nikako pacijentu.
2) Magistar farmacije se može pozvati na svoj lični moralni stav samo ako time ne dovodi u opasnost zdravlje i život pacijenta. U slučaju moralnog neslaganja magistar farmacije je dužan osigurati kontinuitet apotekarske djelatnosti te uputiti pacijenta kod drugog magistra farmacije ili u drugu zdravstvenu ustanovu.
3) Magistar farmacije  ne smije napustiti radno mjesto dok nema primjerenu zamjenu.

4) U slučajevima obustave rada, zatvaranja ili preseljenja zdravstvene ustanove, poslovnih transakcija, prirodnih nepogoda i katastrofa magistar farmacije je dužan osigurati kontinuiranu apotekarsku zdravstvenu zaštitu pacijenata.
5) U slučaju prekida kontinuiteta usluga, kada se medicinske baze podataka o pacijentima upućuju u drugu zdravstvenu ustanovu, pacijent mora biti informisan i mora dati svoju usmenu saglasnost.
Princip 6 – Magistar farmacije pruža  stručne  savjete  i  preporuke  u  profesionalnom  radu uvažavajući etičke principe autonomije i informirane saglasnosti.
Član 11.
Dužnosti

1) Magistar farmacije mora poštovati autonomiju pacijenta odnosno slobodu pacijentovog izbora kao neotuđivo pravo pacijenta u svim situacijama koje uključuju pružanje apotekarske zdravstvene zaštite, posebno ako se radi o pacijentu koji je nije sposoban samostalno dati pristanak na medicinsku mjeru (maloljetno lice, lice lišeno poslovne sposobnosti, pacijent s invaliditetom). Magistar farmacije   poštuje   pravo   pacijenta   da   odabere   i/ili   promjeni   zdravstvenu   ustanovu ili zdravstvenog radnika (magistra farmacije).
2) U  profesionalnom  radu  prilikom  izdavanja  lijekova  na  recept  i/ili bez  recepta,  izdavanja generičkih lijekova i odabira medicinskih sredstava, magistar farmacije uvijek nastoji pružiti savjet i neophodne  informacije  o  lijeku  (doziranje,  mogući  neželjeni efekti,  interakcije  s  drugim lijekovima i/ili hranom, način čuvanja lijeka i drugo), na razumljivom rječniku za pacijenta. Razumljiv rječnik za pacijenta, u skladu sa članom 9. stav 3. Zakona o pravima, obvezama i odgovornostima pacijenata, podrazumijeva davanje informacija koje su prilagođene obrazovnoj razini, tjelesnom, psihičkom i emocionalnom stanju lica kojem se daje savjet odnosno informacija. Dužnost je magistra farmacije provjeriti je li ove informacije pacijent razumio i zapamtio. Čak i u slučaju da pacijent odbije predloženi savjet, lijek ili medicinsko sredstvo, magistar farmacije ima moralnu obavezu pokušati objasniti pacijentu posljedice takve odluke i predložiti alternativnu zamjenu. Pošto je magistru farmacije dobrobit i zdravlje pacijenta prva i osnovna briga, na svaku kritiku ili negodovanje pacijenta magistar farmacije neće reagirati, osim ako mu njegovo stručno znanje i ljudsko dostojanstvo ne nalažu da spriječi nepravilno liječenje.
3) Magistar farmacije poštuje odluku dobro informiranog pacijenta, koji samostalno i svjesno odluči odbiti liječenje ili zdravstvene usluge, samo ukoliko pacijent svojom odlukom ne ugrožava zdravlje svoje obitelji, okoline ili treće strane. Posljedice takve odluke magistra farmacije mora pacijentu pažljivo objasniti.

4) Magistar farmacije ima obavezu prepoznati situacije kada je pacijentovo samoliječenje neprikladno i da ga blagovremeno uputi da potraži stručno mišljenje zdravstvenog radnika.

5) S obzirom da je magistar farmacije lično odgovoran za izdavanje farmaceutskih proizvoda bez recepta, u slučaju opravdane sumnje da će lice (pacijent) upotrijebiti farmaceutski proizvod na način koji će štetiti njegovom zdravlju ili kojim će dovesti u opasnost svoj život i/ili zdravlje drugih ljudi, magistar farmacije  je  dužan  takvom licu uskratiti  izdavanje  proizvoda  koji  se  izdaje  bez  ljekarskog recepta.

Princip 7 – Magistar farmacije poštuje zakonske propise, pridržava se visokih profesionalnih standarda i ističe dostojanstvo i časnost svog poziva.
Član 12.

Dužnosti

1) Magistar farmacije poštuje zakone, propise, standarde i profesionalni kodeks, dobru apotekarsku praksu, kako u teoriji tako i u praksi. Magistar farmacije se neće angažovati u djelatnostima bilo koje vrste koje bi diskreditirale profesiju ili ugrozile povjerenje javnosti u profesiju magistra farmacije. Obavljajući svoju djelatnost, magistar farmacije mora čuvati i interes zdravstvene ustanove u kojoj radi, ukoliko time ne dovodi u opasnost zdravlje i život pacijenta.
2) Magistar farmacije ne smije raditi u uvjetima koji ograničavaju njegovu slobodu u donošenju profesionalnog suda ili dovode u pitanje kvalitetu profesionalne usluge.
3) Magistar farmacije ne sklapa poslovne nagodbe s ljekarima ili drugim zdravstvenim radnicima koji bi mogli ugroziti nezavisnost ljekara ili zdravstvenih radnika u donošenju odluka prilikom propisivanja lijekova ili ugroziti pravo pacijenta na izbor zdravstvene ustanove.
4) I u privatnom životu magistar farmacije mora čuvati dostojanstvo svog poziva i stoga mora izbjegavati ponašanje i radnje koje bi nanijele štetu njegovom ličnom ugledu i integritetu, a time i ugledu  struke magistra farmacije i zdravstvene struke u cjelini.

Princip 8 – Magistar farmacije kontinuirano nastoji unaprijediti svoje znanje i razinu stručne osposobljenosti.
Član 13.

Dužnosti

1) Magistar farmacije  je po zakonu dužan znati pomoći pacijentu, pa iz toga proizlazi njegova etička obaveza  da stalno uči i prati stručnu  literaturu  kontinuirano usavršavajući  svoje  stručne  sposobnosti. U profesionalnom radu magistar farmacije uvijek nastoji ostvariti i održati visoku razinu kompetentnosti. 
2) Magistar farmacije preuzima odgovornost kontinuirane procjene i poboljšanja svoje stručne osposobljenosti, kako bi mogao pružiti što više u pogledu osiguranja adekvatne usluge pacijentu.
3) Magistar farmacije se angažuje u osposobljavanju i edukaciji budućih magistara farmacije. Kao što postoji obaveza stalnog stručnog usavršavanja, tako postoji i moralna obaveza da se vlastito znanje prenosi na druge, manje iskusne kolege i kolege iz drugih zdravstvenih struka.
4) Svojim ličnim primjerom u radu i ponašanju iskusan magistar farmacije mora biti uzor mlađem, manje iskusnom kolegi.
Princip 9 – Magistar farmacije  surađuje  sa  svojim  kolegama  i  drugim  zdravstvenim  radnicima u cilju postizanja  maksimalnih rezultata u obavljanju apotekarske djelatnosti.
Član 14.

Dužnosti

1) Magistar farmacije uvažava kvalitete i stručnost svojih kolega i ostalih zdravstvenih radnika i prema svima se odnosi časno, pošteno i kolegijalno. Nijednim svojim činjenjem, nečinjenjem ili riječju, magistar farmacije ne smije nanijeti izravnu ili neizravnu moralnu, stručnu ili materijalnu štetu svom kolegi magistru farmacije ili drugom zdravstvenom radniku. Imajući u vidu pravo na diskreciju, magistar farmacije konsultuje se sa svojim kolegama ili drugim zdravstvenim stručnjacima u interesu pacijenta. Ukoliko je potrebno, magistar farmacije upućuje svoje pacijente drugim zdravstvenim stručnjacima, izgrađujući s njima profesionalni odnos i nastojeći izaći u susret potrebama pacijenata.
2) Magistar farmacije osuđuje svako nepotpuno ili neetičko ponašanje zdravstvenog radnika, a posebno ako takvo ponašanje ima za posljedicu povredu prava i ličnosti pacijenta.
Princip 10 – Magistar farmacije doprinosi sistemu zdravstvene zaštite i izlazi u susret potrebama društva.
Član 15.

Dužnosti

1) Magistar farmacije podržava pozitivne promjene u sistemu zdravstvene zaštite aktivnim doprinosom i učešćem u razvoju i prilagodbi sistemu zdravstvenog osiguranja. Magistar farmacije podržava sve terapije koje su sigurne i učinkovite i sudjeluje u programima za obrazovanje građana u oblasti zdravstvene zaštite.
2) Magistar farmacije podržava uvođenje novih zdravstvenih tehnologija u sistem zdravstvene zaštite, koje uključuju sigurne, kvalitetne i učinkovite lijekove i medicinska sredstva, u skladu sa članom 130. Zakona o zdravstvenoj zaštiti.
3) Magistar farmacije se zalaže za racionalno trošenje sredstava zdravstvene zaštite.
4) Magistar farmacije  prihvaća odgovornost saradnje sa svojim kolegama i drugim zdravstvenim radnicima, kao i s institucijama od javnog značaja  i grupama koje zastupaju prava pacijenata, kako bi promovirali sigurnu i učinkovitu apotekarsku zdravstvenu zaštitu.
5) Magistar farmacije podržava ekološke časopise vezane za farmaciju promovirajući sigurno i neškodljivo uništavanje lijekova i medicinskih sredstava koji predstavljaju farmaceutski otpad.

Princip 11 – Magistar farmacije aktivno sudjeluje u kliničkim ispitivanjima lijekova i medicinskih sredstava.
Član 16.
Dužnosti

1) Magistar farmacije je dužan u granicama svoje stručne osposobljenosti podržavati razvoj nauke podupirući u svakoj prilici naučno-istraživačke projekte. Magistar farmacije uključen u biomedicinska istraživanja (klinička ispitivanja lijekova) treba poznavati i poštovati zahtjeve etičkih komiteta, koji  su uspostavljeni  na  propisan  način,  kao  i  međunarodne  etičke  smjernice  i  uputstva  za izvođenje biomedicinskih istraživanja na ljudima, posebno Konvenciji o ljudskim pravima i biomedicini.
2) Magistru farmacije, voditelju tima koji provodi klinička istraživanja (pokus) na ljudima, svijest i čast nalažu da plan tog istraživanja prethodno dostave nadležnom državnom organu u pogledu naučne opravdanosti i etičke prihvatljivosti istog, te da prikupi potrebna odobrenja.
3) Magistar farmacije je obavezan sve osobe, koje su obuhvaćene njegovim istraživanjima, upoznati o smislu svog rada, o očekivanoj koristi i mogućoj šteti.
4) Magistar farmacije ne smije usvojiti, primijeniti i širiti naučno neprovjereni postupak liječenja ili lijek i pobuđivati lažnu nadu kod bolesnika i njegovih bližnjih.
5) Magistar farmacije može upotrijebiti placebo samo onda kada lice – ispitanik prema najbolje dostupnim saznanjima može imati od njega koristi, a svaki je štetni učinak sigurno isključen.
6) Magistar farmacije će o postignutim rezultatima istraživanja obavijestiti stručne krugove prema načelima stručnog izvješćivanja. Širu javnost obavijestiti će nakon što je o rezultatima stvoreno stručno mišljenje.
Princip 12 – Magistar farmacije ne sudjeluje, niti podržava reklamne kampanje lijekova i/ili medicinskih sredstava, koje nisu u skladu sa zakonskim propisima i služe širenju informacija koje dovode opštu javnost u zabludu
Član 17.

Dužnosti

1) Magistar farmacije  je  taj  koji  treba  osigurati  da  širenje  i sadržaji  reklame  za  farmaceutski proizvod budu umjereni, tako da ostavljaju utisak na javnost da lijekovi nisu obična komercijalna roba i da magistar farmacije uz lijek vješto daje potrebna uputstva i savjete o terapiji, poboljšanju i očuvanju zdravlja.
2) Reklamna poruka mora biti:

· u skladu sa zakonskim propisima,

· istinita s tačnim i jasnim podacima,

· takvog sadržaja i vizualnog predstavljanja da ne dovodi struku na loš glas niti izaziva asocijacije koje se u okolnostima konkretnog slučaja mogu smatrati nepristojnim,

· poštena u smislu da ne smije iskoristiti pacijentovo povjerenje ili nedostatak njegovog znanja, praznovjerje ili lakovjernost,

· takvog sadržaja da ne sramoti stručnu ulogu drugog magistra farmacije i/ili druge zdravstvene ustanove;
· tako  kreirana  i  vizualno  predstavljena  da  ne  potiče,  niti  nagovara  pacijenta (korisnika) na upotrebu farmaceutskog proizvoda, obećavajući pacijentu nagrade, poklone ili snižene cijene.

Princip 13 – Magistar farmacije u granicama svoje stručne osposobljenosti komunicira s medijima u cilju pružanja  objektivnih i  vjerodostojnih  informacija  i  snosi  odgovornost  za  javne nastupe.

Član 18.

Dužnosti

1) Društvo ima pravo od magistra farmacije očekivati da bude u stanju osigurati aktuelne, tačne i vjerodostojne informacije i komentare u vezi s temama iz oblasti apotekarske zdravstvene zaštite.
2) U svim oblicima javnih nastupa i djelovanja u kojima sudjeluje, magistar farmacije vodi računa o ličnom ugledu, ali štiti i ugled institucije u kojoj je zaposlen i   integritet svoje profesije u cjelini. Javnim nastupima, prema ovom Kodeksu, smatraju se svi oblici plaćenih ili neplaćenih oglašavanja zdravstvenih ustanova, izdavanja pisanih, audio ili video materijala, intervjui, komentari u javnim medijima, kao i davanje stručnih mišljenja o lijekovima i medicinskim sredstvima.
3) Kada nastupa u javnim medijima bilo koje vrste, magistar farmacije mora svoj nastup osmisliti tako da dominira edukativna orijentacija te daje informacije utemeljene na valjanim i pouzdanim naučnim i stručnim saznanjima. U javnim nastupima bilo koje vrste ne smiju se davati informacije i/ili komentari koji bi mogli na bilo koji način nanijeti štetu ili dovesti u zabludu primatelja informacija (nestručnu javnost) ili nanijeti štetu, povrijediti ugled i prava ostalih zdravstvenih radnika i zdravstvenih institucija. Magistar farmacije ograničava komentare i odgovore samo na pitanja koja su u nadležnosti institucije u kojoj radi.
4) Prilikom obavljanja radnji iz stava 1., 2. i 3.  ovog člana, dužnost je magistra farmacije čuvanje vlastitog stručnog ugleda i neovisnosti ne pristajući da mu se ime ističe i povezuje s trgovačkim poslovanjem koje ima cilj sticanje lične  koristi.
5) Magistar farmacije ne smije sarađivati s pravnim i fizičkim osobama koje zloupotrebljavaju povjerenje javnosti zastupajući neprovjerene ljekovite tvari i postupke namijenjene liječenju.
3. ZAVRŠNE ODREDBE
Član19.

1) Magistar farmacije, član Komore ima pravo i dužnost o svakom kršenju odredbi Kodeksa obavijestiti Upravni odbor Komore, kao i ovlaštena tijela Komore koja prate primjenu Kodeksa.
Član 20.

1) Povrede i sankcije povreda ovog Kodeksa utvrdit će se opšim aktima Komore.
2) Upravni odbor Komore će na prijedlog Etičkog komiteta Komore protiv svakog magistra farmacije koji povrijedi odredbe Kodeksa pokrenuti disciplinski postupak u skaldu sa  Statutom.
Član 21.

1) Magistar farmacije dužan je odbiti izvršenje svake stručne radnje koja je u suprotnosti s principima iznesenim u Kodeksu. Komora je dužna u tome pomoći magistru farmacije svojim ugledom i pravnim sredstvima, ako se za to ukaže potreba.

Član 22.

1) Ovaj Kodeks stupa na snagu danom donošenja.

